
            Мечыслаў Курыловіч 

 

 

 

 

 

 

 

   Матыў прынѐманскіх вятроў 
 

 

 

Гэта кніга – своеасаблівы аўтарскі роздум пра жыццѐ і час 

з іх шчымлівым болем пра страчаную людзьмі гістарычную 

памяць, пра занядбаную родную мову, экалогію і аптымістычныя 

радкі пра незаменнае – каханне. 

   Без комлексаў 

 

Без комлексаў цягу да мар 

Будзілі і будзяць салоўкі... 

Без комплексаў рэжа піяр 

З дамашняй вярстой загатоўкі. 

 

Без комлексаў летам  шпакі 

Візітам пацешаць чарэшні... 

Без комлексаў купяць вянкі 

Зяці для “любімае” цешчы. 

 

Без комлексаў гульні сустрэч 

З краватам, ці не – абы словы... 

І спікера, спікера речь 

Пра спадчыну роднае мовы. 

       12.10.08 

    

   

      Правадыр 
 

І Бог, і раб, і дух святы, 

І мудры, як астролаг, 

Сухім вылазячы з вады... 

З мігалкаю. 

                     На колах. 

 

І крыж нясе, як той Хрыстос, 

Цярністым шляхам Божым... 

І пра народны дбае лѐс: 

“Збудуем... 

...І ўмножым...” 

 

Зычэнні слоў, як небасхіл 

З багатых барваў руху, 

І, ў меру вычарпаных сіл, 

Скупым радком – пра скруху. 

 

І пост да скону – зноў жа лѐс... 

Пасада – горкі пернік: 

Каб у святы Вялікі пост 

Не толькі верыў вернік. 

22.09.08 

   Інфармацыя 
 

Інфармацыя, 

Інфармацыя, 

З даўніны і цяпер... 

Каралі яе мацалі 

Праз сакрэтны бар‟ер. 

 

Інфармацыя, 

Інфармацыя – 

Бы тутэйшыя роды, 

Дзе у выспятках рацыя 

Пра людскія нягоды, 

 

І пра грошы (бы крэўныя) – 

Пра згарэўшы даляр, 

Дзе с падставай нядрэмнаю 

Раскруцілі піяр. 

       21.09.08 

 

 

Спадкаемцы  

 
Спадкаемцы здабыткаў братэрства 

На ніве яднання – не ў свой агарод. 

І вуха мітрэнжыць, і рэжа майстэрства 

Майстроў ненавідзець уласны народ. 

 

Снег чорнаю сажай бязлітасна крые 

Сатканы на ростань Радзіме сувой... 

Хімеры і хмары, і чорныя крылы, 

І родненькі бусел стаў шэрай савой. 

 

І ціша грыбная не помніць дзяцінства, 

Этнічных традыцый – чужая душа... 

І толькі фанфары бубняць пра адзінства, 

Як каплі па бруку вясной з капяжа. 

              10.08.08 

      Солтыс 

 
Не бяднее ў фашыста 

Фанатычнасць ідэі... 

С патрахамі, дачыста – 

След крывавай Вандэі... 

 

А заказчыкам немца, 

Што за вѐскай ляжыць, 

Не газуе Асвенцым 

І рука не дрыжыць. 

 

І ў пошуку стрэльба – 

Як на Вермахт замах... 

За Іудава срэбра – 

І жыццѐ, і ачаг... 

 

І не скажаш гасподзе, 

Пра уласны парог –  

Солтыс немцу лагодзіць, 

І здае чатырох 

 

Маладых і прыгожых 

Партызанаў з Расіі 

За заложнікаў Гожы* - 

Каб зямлю не касцілі. 

 

* - Вѐска ў Гродзенскім раѐне 

          05.09.08 

 

 

З Каралеўца ў Калінінград 

 
Фатальнасць эпох сябелюбцаў…. 

Пра статус Радзімы не дбалі… 

Найменні, бы полымя ў грубцы, 

Ліцьвінскай душой дагаралі. 

 

Ірваліся спадкі ў веру, 

Дзе зніч Плашчаніцы Хрыстовай, 

І лез манускрыпт на паперу 

З нямецкай і рускаю мовай. 

 

Пад грукат бамбѐжак хрысціўся 

Саюзнага старасты тленам… 

І вырак,  

               і вырак ад хціўца 

Узяў перавагу над генам. 

             14.02.09 

        Гармонія 
 

Дысцыпліна, парадак і пуга, 

І стаднага гурту важак, 

І ніводнага грэшнага плуга, 

Што арэ ў гаспадарцы не так.                                          

 

Балам правіць няўмольная сіла, 

За сабою спаліўшы масты... 

І народ усміхаецца міла, 

І “нячысцік” гарыць на кастры... 

 

Светапогляд аб пекле і раі – 

Бы устойлівы ў думках закон, 

Каб успомніў народ, як каралі, 

Калі ставілі лѐсы на кон; 

 

Як разменнай манетай на ўзлѐце 

Дагаралі апошнія сны... 

Абеліскамі йшлі ў пазалоце 

Да матулінай хаты сыны. 

           30.09.08        

 

   Спроба адшукаць 

          героя часу   

  
...І ў віры полымным загінуў 

За звон звіхнутае свабоды.    

...І хваласпеў  

(з тужлівым клінам) 

Тварца заказанае оды... 

 

На творчай кухні 

                        уяўленні... 

А час чакае зноў Героя, 

Дзе стане ціха на калені 

Распяцце Боскае святое. 

      07.02.09 

 

                        Стары 
 

І лейцы з рук млявых пабеглі у прочкі, 

І вырай самоціць шлях зорнае ночкі, 

І ў небе здранцвелым гарланяць вароны, 

І дзень ранкам Боскім не шле пахвалѐны, 

 

Марудзіць камп‟ютэр старэчай галоўкі, 

І час не шліфуе бялізнай начоўкі, 

І сварыцца з дочкай знямогласць старога, 

І сын запаветы шукае не ў Бога. 

              02.02.09 

Аднапалярнасць 

 
Не згадка наросхрыст з вытокаў Зямлі, 

Не смык і стырна на пасадзе – 

Зямля без буслянкі, жаўрук без раллі, 

Ды й воўк без ахвяры ў засадзе. 

 

Ды толькі палярнасць не ў панскай гасподзе – 

Нязручна “ўсявышнім” у скручанай позе... 

А колькі нашчадкаў? І кожны, як пуп, 

І дзетачак Божых прабуе на зуб. 

 

Крывавіць, крыжуе у віры вадзіца... 

Няўжо раўнавагі бязмен мог напіцца 

Да белай гарачкі, згубіўшы аплот? – 

Святога Пісання пазбыўся народ. 

               16.09.08 

 

 

Адзіным росчыркам 

               пяра 
 

Адзіным росчыркам пяра: 

“Адзін народ, з адной краінай”, 

Дзе артадоксы ваяра 

З ідэйнай выспяткай –  

                                     ільвінай. 

Адзіным росчыркам пяра 

З Крамля апостал 

                          (дзеда цѐзка) 

Кулацтва выгнаў са двара, 

Каб расквітнела раем вѐска. 

 

Адзіным росчыркам пяра 

Застой,  

          без  волі, 

                        грэшнай плоці, 

Нацыянальнасці зара, 

Акальцаваная –  

                             у дроце. 

Аддзіным росчыркам пяра 

( І не забыць той дзень ніколі!) 

Сказалі у ЗАГСе, што пара 

І мне адмовіцца ад волі. 

        07.11.08 

  Цэнзура 

 
З усѐй адказнасцю кажу – 

Нам гэта шапка не да твару 

Ні ў час крутога кірмашу, 

Ні ў час абрыдлага піяру; 

 

Ні ў час застою і маны, 

Калі вальяжнічалі каты, 

Калі садзілі без віны 

“Нацдэмны вывадак” за краты. 

 

Ні ў час адлігі, як уздых, 

Ні ў час нядаўняе Свабоды... 

Нам гэта слова рэжа слых 

І безпрычынна, 

                         і з нагоды..., 

 

І не патрэбны яго крык, 

І гэта знае ў нас кожны, 

Бо наш прыкушаны язык 

Ў цэнзурных справах асцярожны,                                

              08.11.08 

 

 

           1863 

 
З мужыцкай праўдаю нарог – 

Бы на распяцці Збаўцы раны. 

У глыбіню вякоў залѐг 

І абеліскам не спатканы. 

 

Бы ў Лету канулі сыны, 

У 26, за вольнасць Краю*… 

Калі  

          і дзе,  

                       і хто Яны? 

Няўжо з падспуднага адчаю. 

 

Няўжо не нашай долі шлях, 

Няўжо бяльмо,  

                       бяльмо на воку, 

Няўжо не знойдзе ў краю дах 

Гняздо буслу навідавоку? 

 

* -Кастусь Каліноўскі 

        10.11.08 

       Як разлюбіць 

 

“Як разлюбіць, як разлюбіць? – 

Спявае восенню зарэчча, – 

Пяшчотай рэўнасць наталіць   

І сам з сабой не весці веча”. 

   

Як разлюбіць, як разлюбіць 

Твой шал вачэй і смех замглѐны, 

Дзе жарты з вострых бліскавіц 

І ў шэры дзень, і ў дзень зялѐны. 

 

Матыў прынѐманскіх вятроў 

Вярэдзіць згадкі мовай кані, 

І “разлюбіць” не грэе кроў, 

А толькі думка – аб спатканні... 

        22.09.08 

 

  

  Балада Нѐману 
 

Не паіць з бацькоўскай 

Старажытнай жылы 

Табе долю пушчаў  

І глухіх лясоў… 

 

Хто ж цябе пазбавіў,  

Хто пазбавіў сілы, 

Хто замест вадзіцы  

Поіць морам слоў, 

 

Што ад смагі дыхаць  

Стала табе цяжка, 

Што ад смагі стыне,  

Стыне твая кроў, 

 

Што табе навыраст  

Не насіць сярмяжку, 

Што табе навыраст 

Не спазнаць любоў. 

 

Хай табе прысняцца 

Цѐплай, ціхай ноччу 

Паўнаводнай стужкай 

Вэлюмныя дочкі, 

 

Дзе з буслянак дзеткі 

Весела клякочуць, 

Дзе у час Купалля 

Песцяць іх вяночкі. 

Хай твае ўнучкі 

Нанава ўваскрэснуць 

З тарфяных балотаў, 

З тарфяных крыніц, 

 

Каб і ў час спякоты 

Сэрцу было цесна, 

Як падчас цыклонаў 

З процьмай навальніц. 

 

Хай рунеюць поймы, 

Росныя атавы 

І кастром рыбалкі 

Грэюць берагі... 

 

Векавечны Кронан, 

Кронан нашай славы, 

За чые канаеш 

Цяжкія грахі? 

     12.09.08 

 

 

       Падаіць 
 

Падаіць, падаіць – 

Вынаходнікаў крэда, 

І таго, хто гарыць 

Такой існасцю ведаў; 

 

І таго, хто не хоча, 

Каб яго падаілі, 

І таго, хто рагоча 

З сацыяльнай ідыліі... 

 

Падаіць, падаіць... 

Даяроў не віншую, 

Бо не ўмеюць карміць 

Потам хлебным кашулю. 

        25.09.08 

      Нораў 

 
Красці – радасць для пчолкі, 

Без зладзейства – нуда. 

Ах, як пахне на золку 

Ў чужой хаце яда. 

 

І ў звадцы мацнейшы 

Скарб чужы забярэ, 

І прыѐм не навейшы, 

І ніяк не памрэ. 

 

І знясілены ў звадцы 

Ў сваѐй хаце бядак 

Будзе злыдню старацца 

Галавой падаць знак, 

 

Што забудзе пра маму 

І да хаты свой шлях, 

І забудзе пра драму, 

Што была на касцях, – 

 

Набярэ ў валлѐ мѐду 

І папрэ да чужых, 

І хваліць будзе згоду, 

І хваліць будзе іх. 

  

І пазбавіцца памяць 

Пахаў мовы і кветак, 

І сваѐ будзе пляміць, 

І чужых карміць дзетак. 

         26.09.08 

 

 

    

  Постсавецкая прастора 
 

Дачакаліся дня, 

Дачакаліся часу: 

Вецер сеў на каня, 

Злодзей узяўся за касу. 

 

Ява жудаснай казкі 

Б‟ецца ў вогнішчы краю. 

Час заўсѐды быў цяжкі. 

Будзе лепшы? Не знаю. 

           Бобік 
 

Сувязны і ахоўнік апальнай сям‟і, 

Дыпламат з выкшталцоных інстанцый, 

І замок парадніўся з дзвярмі 

На зайздрасць разбэшчанай клямцы. 

 

Дзень і ноч ѐн бубніў для людзей, 

Што жыльцы кватаруюць ў Бога, 

А калі яны зніклі і дзе 

З сорак восьмага годзіка злога,  

Калі ўсѐ забіралі ў калгас – 

І апошні, апошні палетак?.. 

 

Хто паверыць, што быў такі час, 

Калі сѐння яму – мора кветак? 

 

Хто паверыць, што дом без дзвярэй, 

Што дзвярмі нам быў  лаз для сабакі, 

Што сабака, як лоцман, вѐў рэй 

І за лоўкасць нам ставіў адзнакі? 

               07.09.08 

 

 

 

 

 Насустрач 

    інфаркту 
 

Казаў, што і заўтра 

Дзень будзе на сайце, 

Пра лѐс дыназаўра 

Мяне не пытайце. 

 

Не думаў, што точыць 

Фатальны чарвяк, 

Што гляне у вочы, 

Як збыўшыся факт. 

 

Не верыў прароку, 

Што трэба пад варту 

Узяць імпэт кроку 

Насустрач інфаркту. 

        11.10.08 

     Асенняя цнота 

 
У снежных абдымках асенняя цнота 

І, з болем адчаю 

                           да слѐз, 

На фінішнай стужцы сухая лістота – 

Пасляпенсіѐнны узрост. 

 

А вецер-залѐтнік 

            (да кожнай спадніцы) 

З падолам заводзіць любошчы 

То ў міг піруэты галантна, як рыцар, 

Танцуе на правай, то левае ножцы. 

 

І скрушна, 

                 і горна 

                              вярстаюцца мроі. 

Заснежаны твар у тугі, 

І вераду сніцца скарынка патолі, 

Што заўтра дзень будзе другі. 

         28.11.08          

 

 

  Стыль Юркі Голуба 

 
Вѐскай Горна 

                       зашыфрованы, 

Аўрай “Багры”  

                        падмурованы... 

Непадробны і агораны – 

Прэцэндэнт у жанру створаны 

І падтэксты –  

                       на ўсю поўню, 

І рыфмарый – 

                           для узроўню... 

Навізну ѐн важыць Шалямі, 

Кірмашамі Зэльвы 

                                з шаламі, 

І метафарай – 

                        з іголкі, 

Дзе балююць  

                      з Музай зоркі. 

          20.10.07 

 Тэрарыстычныя гульні 
 

Камуністы й яўрэі спалілі Рэйхстаг – 

І ў карак дасталі па поўні, 

Чачэнцы на ўласнае рызыкі страх 

Прыдбалі у слоўніку: “Помни!” 

 

Народы Балканаў – яшчэ адзін штрых, 

Іракцы –  нібыта за бомбу... 

А колькі ж на свеце, на свеце такіх 

Падсмажаных кухняй апломбу? 

 

І вырас у Свеце тэрор, як даляр 

Пустою паперкай на ўзлѐтах, 

І Боскім распяццем сусветны махляр 

Распіша ігру як па нотах. 

          02.09.08 

 

 

       Лекавы трунак 

 
Не цяжка, напэўна, прабіцца да зор 

З магутнаю сілай Антэя, 

Калі радавы – то ідзі у дозор 

І слухай, як вучыць завея: 

 

Здзяйсненні не любяць дзівосаў пячаць 

З мастом летуценным праз твані, 

З мандатам прызвання –  

                                      блыху падкаваць, 

Каб марыць аб зорным спатканні... 

 

Сумленне і поспех! 

                                 Між імі бар‟ер, 

Спрадвечны, 

                     без скаргаў –                                            

                                            замнога... 

І лекавы трунак не льюць за каўнер 

З вытокаў вучэння зямнога. 

            17.10.08 

 Нерэкламна рэкламе 
 

Пабраліся шлюбам і здольнасць і лоўкасць... 

І хоць бы разочак даць маху... 

А сольныя песні гарэы-салоўкі 

Удзячны народу за прагу: 

 

Як трэба самога сябе падганяць 

Насустрач інфаркту, склярозу... 

І лезці ахвярна, бы рыба, ў снасць, 

Каб сесці падлеткам на дозу. 

 

Як трэба замбіраваць розум і дух, 

Каб з  глузду не з‟ехалі грошы 

Прамою дарогай ва ўласны катух, 

А лезлі рэкламе ў кошык. 

 

Як трэба разумна павесіць лапшу, 

Каб з ѐю сустрэлася вока, 

Каб тыдзень дурэла ад крыку “хачу”, 

Як моладзь –  ад стыльнага рока. 

            18.10.08 

 

 

       Фантазѐр 

 
 

Пітво настоена на мроях 

І для фантомнай страсці цесна, 

І Свет пачварны крэсліў, 

                                        кроіў, 

І ставіў ідалаў на месца. 

 

Лунаў з нязведанаю зброяй 

У сутарэнні моцных свету, 

Дзе шлях людзей з кляймом ізгояў 

Не адрадзіўся праз асвету. 

 

І верыў полымна з размахам 

У чысціню любові братняй, 

І што Сусвет пад Боскім дахам 

З вайной змагаецца астатняй. 

            21.09.08 

     Гламурнасць 

 
Гара радзіла далячынь. 

Адкуль жа зноў праблемы? 

Не йдзе гламурнасць на спачын 

З кнігарняў і са сцэны. 

 

За грошы шоў, канва рэпрыз, 

Кішэчны гумар, плѐткі, 

І бізуна галей стрыптыз, 

Мадонны  

                  ў веку цѐткі. 

 

І “ўзровень творчы” не стрымаць – 

Расце,  

            бы тыя цэны, 

І трапна ўмеюць шчыраваць 

Гламурныя шоўмэны. 

         14.11.08 

 

 

     У суседкі 
  

             У ней особенная стать. 

                  Фѐдар Цютчаў 

                          

Каралі і магнаты – без меж, 

Неруш хцівасці – ляда краіны. 

І пасла у Баварыі верш 

Не губляе сваѐй каляіны. 

         1.12.08 

 

 

       Пратэст 

 
Не разгадаць тваѐ маўчанне 

І ты не скажаш мне наўпрост, 

Дзе з глузду з‟ехала каханне 

І заскрыпеў між намі мост? 

 

Не для канцэсіі нагода – 

Цяпер на бартэр пацалунак 

І не мяняе любоў кода, 

Дзе шлях да сэрца цераз шлунак. 

 

Грымотным стрэлам гнеў не верыць, 

А папялішчы не гараць. 

Пратэсты ведаюць манеры . 

Адзін не з горшых – замаўчаць. 

              17.12.08 

   Долар 

 

Акрыліў зямельку 

Водарам і бляскам, 

Акрыліў зямельку, 

Бы адзіны Бог. 

 

Акрыліў зямельку 

Закардоннай ласкай, 

Акрыліў зямельку 

Ніццю дапамог. 

 

Самы багацейшы – 

Ў золаце, брыльянтах, 

Самы разумнейшы – 

Клѐку цэлы пуд... 

 

“Памагае шчыра” 

Беднаму у трантах, 

“Памагае шчыра” 

Нам цяпер і тут. 

 

Не гарыць у банках 

І не тоне ў моры, 

Прабіўны ў стыхіях 

І сярод нягод. 

 

Хоць не дзеравянны, 

Ды, напэўна, хворы, 

Бо не Бог з хлябамі, 

Што карміў народ. 

 

Хоць не дзеравянны, 

Але ўсѐ ж паперка... 

Як гарэў наш кроўны! 

Помніце смурод? 

 

З гістарычных звестак 

Гляньце ў люстэрка: 

Колькі пайшло моцных, 

Прабіўных на звод? 

       21.09.08 

   Карупцыя 
 

Не Боскай волі запавет, 

А геннага намѐку, 

І зацяжараны дэкрэт 

Бяльмо шукае ў воку. 

 

І не схавацца, не ўцячы... 

І я дакладна знаю, 

Што хабар – 

                      лепшыя ключы 

На подступах да раю, 

 

Дзе не працуе людскі грым, 

Каб спраўдзіць давер пекла, 

Бо там карупцыі рэжым 

Свабода слова ссекла. 

 

Там праўды покуць 

                              не ў хляве, 

Не на кухоннай стайні... 

Жыве карупцыя, 

                               жыве 

Пакуль шчыруюць тайны. 

        16.11.08 

 

 

      Праўда 
 

З улѐткай – папялушная, 

З Пагоняй – на клады, 

Закрытая – за дужкамі, 

З пытальнікам – калі? 

 

З мандатам – алігархава, 

З дабаўкамі – цаны, 

Інфарктная – са скваркаю, 

З залѐтамі – вясны. 

 

У вобразе – з ідэямі 

Маральны марафет, 

У брэндах – карыфеямі 

Зашорана як след. 

 

Без споведзі –  адвечная, 

І існая – як плынь, 

Дзе Бог дарогай Млечнаю 

Вядзе нас да святынь. 

         25.1108 

        Памяць 

 
Не з найлепшых пастулатаў, 

Каб маўчала згода, 

Пра сяброўства з родам катаў 

Для твайго народа. 

 

Каб братэрства расцвіло, 

Каб забыць пакуты, 

Каб зашорыць дабром зло, 

Ды пакінуць путы, 

 

Трэба памяць зруйнаваць 

На платформе геннай 

І разумна гандляваць 

Дружбаю нятленнай. 

 

Не забыць і пра пятлю 

Для разумных, творчых... 

Даць для п„яніц па рублю, 

На пахмелле – ворчык. 

 

А каб творчасці  урок  

Даў плѐн паспяховы, 

Трэба помніць пра вянок 

На магіле Мовы, 

 

І душыць, душыць расплод, 

Каб аж дух ім спѐрла – 

За бацькоў, што йшлі на звод, 

Перарэжуць горла. 

 

І пад корань высякаць 

У тубыльцаў згадкі, 

А гісторыю схаваць 

У архіў шуфлядкі. 

      22.11.08 

      З табой 

 
Ссівелай памяці рака 

На хвалях звон вясны калыша, 

А сольны пошчак жаўрука 

У мройным сне хавае ціша. 

 

І льецца срэбнаю струной 

Смалісты водар ад надзеі, 

Што толькі ты адна са мной 

І ў будні дзень, і ў дзень нядзелі. 

 

Вакол шыпшына і чабор, 

І ў варажбе не спяць рамонкі, 

А душу так салодзіць бор,  

Бы вецер з роднае старонкі. 

 

Кахання палкага пажар 

Смяецца гронкамі ажыны, 

Вачамі руж і тваіх чар 

З сакрэтам страсці для мужчыны. 

              10.10.08 

 

 

         Раніцой 

 
Нягучна, ў паўсілы даносіцца голас... 

І дзень пачынае адлік – 

І рыпаюць дзверы, бы саначак полаз 

Па снезе шурпатых адліг. 

 

І дзеткі 

            (як сага спрадвечнаму гену) 

З бацькамі за ручку...  

                                   Радзімы аплот. 

Машына крутая 

                         ( без хлеба за змену) 

З пагардай плюе на суседскі смурод. 

 

І пірсінг дзяўчатак –  

                                  экзамен на тэсты – 

Дабраўся да пупа, 

                               у поўнай красе... 

Няўжо на вучобу? Што скажа маэстра? 

Што сум давярае сівой барадзе? 

 

І “дозу” шукае (бадай яе трасца) 

Прагрэс-апахмелля сучаснай сям‟і – 

Інтрыга для вока: удасца – не ўдасца?.. 

І што наконт гэты раскажуць у СМІ? 

              26.11.08 

      Подзвіг 
 

Варшава і Дрэздэн... 

Дашчэнту, датла... 

І Подзвіг –  

                  не бездань, 

Не вырадак зла. 

 

Чачня і Балканы, 

Ірак... Папялішчы…      

І Подзвіг – 

                   спатканы, 

Ў скарбонцы не лішні. 

 

Гарыць Хірасіма, 

Ў агні Нагасакі... 

І Подзвіг – 

                   з кілімам, 

Вышэйшай адзнакі. 

      10.01.09 

 

 

    Макіму Багдановічу 
 

Свой кут і свой плуг – 

                                     як грахі... 

І логікі змест –  

                           без сюжэта, 

І лад, бы на вуха глухі – 

Эпоха  

           і будні паэта. 

 

Эцюдная доля “Вянка” – 

Пасыл адраджэння нашчадкам, 

Этнічнай пустыні рака,                                  

Бы вокліч з рэліктавай згадкай, 

З паганскім Купаллем лясным – 

Грахоўным, прывабным, салодкім, 

З фальклѐрным гуканнем вясны, 

З каляднай малітваю продкаў, 

 

Дзе споведзь   

                       сакральнай тугі: 

Свой лад, і культура, і мэта... 

І Крывіі лѐс – 

                        як грахі... 

І досвітны лѐс – 

                             у Паэта. 

          17.12.0 

    Яўгеніі Янішчыц 
 

Летуценнасці вольнай  

                                    чаіца 

Рэчак Піншчыны  

                              і лугоў, 

І крынічнасці –  

                            каб параіцца 

З сакавітасцю  

                            родных слоў. 

 

З радном вѐсачкі  

                             у метафарах. 

З крэўнай пугаю  

                               на кані 

Для дасведчаных  

                               і аматарам 

У часопісах,  

                        і у СМІ. 

 

Закаханая  

                     ў долю росную 

І згарэўшая  

                        ад любві, 

І ўваскрэсшая  

                        з плѐтак вѐснамі, 

І легендаю 

                      на зямлі. 

        18.12 08 

 

 

  Наватворныя ігры 

 

 

             * 
Нафта, нафта – ход канѐм 

      Першай зоркі 

З праметэевым агнѐм. 

       Крута. З горкі.                   

 

У стагоддзяў смех і грэх, 

         Кроў рахубы, 

І астральных знакаў збег – 

         Хціўцаў зубы, 

 

І, як Боскі дар, паміж 

        Нафта з нетраў. 

За прагрэс ад д‟ябла крыж... 

        Во – дапетрыў. 

         17.11.09. 

     * 
 
Гульцы, бы шулеры, – 

                                    пры карце, 

І туз казырны мае кожны, 

І ганаровы, што на варце, 

Калі ўзнікнуць паміж ножны. 

 

Не ў дурня граюць падкіднога, 

Не ў прэферанс на пляшку горкай, 

А ў 

        газ 

                і 

                    нафту, 

                                што, як з рога... 

Што д‟ябла робіць першай зоркай. 

 

А нехта грае у  

                           паперкі, 

Што ў перакладзе, то біш долер. 

За іх – і нафту, і цукеркі... 

І ўсю зямлю – 

                       ў зялѐны колер... 

          21.01.09 

 

 

     * 
 

А за кранік нафта-газавы 

        Адпрацуем – 

Агранім Язык алмазамі, 

         Мову – збудзем. 

 

І заокаем,  залускаем... 

         Мы ж глагольныя, 

З салаўінай песняй курскаю, 

          Манапольнаю. 

 

Час няўмольнага рук выкручвання – 

           Стрэл кантрольны, 

А ў палітыцы з яе вучнямі – 

            Нумар сольны. 

       
Станем ненцамі, станем рускімі. 

       Толькі б – нафта, 

І раздзелім лѐс з  этрускамі, 

       Хоць бы й заўтра. 

               21.12.08 

   * 
 

І зніклі дольцы, як міраж... 

І грабавыя – з банкі... 

І бы па нотах крэўны наш 

Разыгрываюць Янкі. 

 

І спапяліліся сляды, 

І не шукай – не ўдасца... 

І цешыць мару для бяды 

Жабрачай долі трасца. 

 

І церабіць не нам глузды 

Дазволена ў банкіраў 

З ганцом, адправіўшы ў суды, 

Гаагскі стыль мундзіраў. 

 

І на павестку вылез газ... 

Пытанне века – веку. 

І калясуе ізноў прас, 

Як напамін, – 

                  для здзеку. 

         12.01.09. 

 

 

     Сучасна 
 

Бы на подыі 

                      мадэрн. 

Пад прыцэлам  

                          заўтра. 

І скірдуе творчы крэн 

Манускрыпт для аўтара. 

 

Зашыфрованы сюжэт 

Шыфраграмай творчасці... 

Вершастыльнасці паэт 

Твор палошча ў зорнасці... 

 

Перакладчыкаў натоўп, 

Бы Парнас экстрыма, 

Дзе не здольны гнѐзды слоў 

Шлях знайсці да Рыма. 

         14.01.09 

У стаматолага з унукам 
 

Бясплатнай пломбы дражніць смак... 

А ўнучак бы з іголкай... 

І з чэргаў выбрыкнуць –  

                                         ніяк 

Чальцам яе суполкі. 

 

Стаім, бы ў спешаным страі 

На пляцы Перамогі, 

І як на допыце:  

                          “Калі?” – 

Дапытваюцца ногі. 

 

І клѐк свідруе, бы цвіком, 

“Адно акно”.  

                      Так пішуць... 

І наўздагон у горле ком 

Ў акне займае нішу. 

 

І не ўцячы на схіле дзѐн 

Ад штампаў па інерцыіі, 

Калі шматколернасці плѐн 

Жыў толькі на паперцы. 

         20.01.09 

 

 

     А як у Вас? 
 

А ў нас вада цячэ, цячэ 

Крыніцай жыццядзейнаю 

І ловіць зайчыкі ў рацэ, 

Бы святы юбілейныя. 

 

Цячэ,  

             віруецца з зямлі, 

Ляціць на волю ў выраі 

І не пытае труб, 

                              калі 

Яе з абдымкаў вырвалі. 

 

Цячэ на выбар 

                            і на густ – 

Халодная, гарачая, 

І ў знак падзякі  

                          кожны куст 

Заве яе не мачахай. 

        22.01.09 

        Галалѐд 
 

І цвердзь надзейная з-пад ног 

З залѐтамі не раіцца, 

І паратункавы мурог 

Накрыла футрам раніца. 

 

І выплыў з бездані прыкмет 

Астральны сэнс бязважкасці, 

І не гарбацяцца, як след, 

Дарожных службаў цяжкасці. 

 

І не стрымаць людскі палѐт, 

І часам ѐн не судзіцца, 

І не шкадуе сваіх квот 

Для гіпсавальняў вуліца. 

        23.01.09 

 

 

            Грошы 

 
Квіток гарантыйны... 

                                Пры ім рукі грэлі. 

Між людам і гандлем – 

                                     бар‟ер для дуэлі. 

 

Квітком гарантыйным блукалі ў бойцы 

Ў Іраку, 

                В‟етнаме 

                                 шаноўныя дольцы. 

 

Квітком гарантыйным  

                                       імперскі імпэт 

Карміў  

            светлым заўтра 

                                        зашораны Свет. 

 

З квітком гарантыйным  

                                  і крызіс, 

                                                 як трасца, 

І люд ачмурае у свеце вар‟яцтва. 

 

Квіток гарантыйны, бы ідал дастатку, 

Мітрэнжыць, гарбаціць і кідае ў звадку. 

 

Квіток гарантыйны... 

                                    Міністру і лоху... 

І толькі сам Бог 

                            з ім не йшоў на Галгофу. 

                   01.02.09. 

            Культ 
 

Культ кілішка, скарбонкі-панчохі 

     Заблудзіўся у назве эпохі, 

А пекнага цела і храмаў 

     Не ведае сонечных плямаў. 

 

Культ свячы з нараджэння да смерці 

     Не шкадуе для вока інерцыі, 

А сучасны – уласнае скуры 

      Зняў мерку з антычнай скульптуры. 

 

Культ вяселля, любові, калыскі – 

     Дарагі, урачысты і блізкі, 

Як культ Вострабрамскай Марыі – 

     Не гасне з часоў эйфарыі. 

 

І толькі адзін –  

                          недарэка: 

    Аднаго –  

                   аднаго чалавека. 

            04.02.09 

 

 

Міфалогія Поўні 
 

Для трапнай высновы 

Бог даў прывілеі, 

Каб мудрыя словы 

Маральна люд грэлі. 

 

Апошніх –  

                 адлюдкаў 

Без моцнае веры 

Да д‟ябла на суткі 

Пагналі жаўнеры. 

 

А пекле навуку  

Вялі на узроўні – 

І брат падняў руку 

На брата 

               на Поўні. 

        07.02.09 

   Калі святкаваць 

     Таццянін дзень? 
 

Дзень студэнцтва і асветы... 

Дзень студэнцтва,  

                     як прадвесце... 

Закаханыя паэты 

Ад Камчаткі да Бярэсця! 

 

Гонар першай альма-матэр, 

Гонар першай альма-кузні... 

Пацалуначкі на бартэр... 

Храм навукі ў спрэчках грузне – 

 

Наш старэйшы –  

                    стольнай Вільні* 

І агораны – 

                           ў Маскве**. 

І на сайце блог мабільны 

Называе даты дзве. 

* - 1.04.1579 г. 

** - 25.01.1755 г. 

 

      01.04. 09 

 

 

     З этыялогіі 
 

Не інфаркт прычына згону – 

Доўгай працы рэшткі, 

І не носіць ѐн карону 

Скрушнае усмешкі. 

 

І не ѐн запросіць покуць 

На сустрэчу з прахам, 

І не ѐн бярэ пад локаць  

Дзень бяды пад дахам; 

 

І не ѐн раскажа людзям – 

Як яго чакалі... 

І не лезе ѐн у суддзі 

Нашай 

             анамаліі. 

       15.10.08 

         Хлеб 
 

Як неба і воля, і голаду лямант... 

“Калыска сюжэтаў!” –  

                                       ківае атрамант. 

 

“Бяспека дзяржавы?” –  

                                      скрывілася праўда, 

Пад сверб напамінкаў з залѐтамі ў заўтра. 

 

Дажынкавы вокліч над жніўнай палоскай, 

Дзе Нѐман развѐўся з апошняю вѐскай? 

 

І цела Хрыстова –  

                                 бясплатна, 

                                                  народу, 

Дзе вечнасць смакуе Яго асалоду. 

               05.03.09 

 

 

      Зямля 
 

Нашчадкі, 

                прашчуры, 

                                   зычэнні: 

Каб не згубілася буслянка, 

Каб веру помнілі калені 

І Велікодны водар ранкаў. 

 

Жаўрук, 

             гняздо 

                        і кроны сосен – 

І прывілей не маюць цѐзкі... 

“І клін тужлівы, – шэпча восень, – 

Расстайны – 

                      з выпетранай вѐскі”. 

 

Крыніца першасных вытокаў: 

Любові, 

              рэўнасці 

                             і здрады... 

І як бяльмо на хцівым воку 

Бліцкрыгу з воўчае засады. 

           06.03.09 

     Ідэалогія 
 

Бы светлафор ўвішны, 

Прыручанага знаўцы 

Канонаў 

             Буды, 

                       Крышны 

У Ленінскае праўцы. 

 

І знае смак мастацтва 

Агоранай краіны – 

Як месяц пратрымацца 

На пенсіі, бы кпіны. 

            08.08.08 

 

 

Вясеннія прымаразкі   
 

 

Зноў з Усходу навала... 

У белым вэлюме дача – 

Майскі  цвет без забрала 

І не хоча іначай. 

 

Не ўцячы ад лядоўні – 

Ад сібірскай гасціны... 

І прыкметы на Поўні, 

Бы пажар для краіны... 

 

Меркай скрухі азяблай 

Мне варожыць надзея – 

Падарунак ад д‟ябла: 

Цвет вясны ледзянее. 

         01.05.09. 

 

     Выбар 
 

  Дзе ж Твая мудрасць, 

     Сын чалавечы? 

Падкінуць у выбар 

      Зярняткі зла! 

Цяжкая  праца 

      На кволыя плечы – 

Бы асядлаць НЛА. 

           29.11.09 

       Расплата 
 

З выкшталцоных вытокаў, 

І наб'е гуз нашчадкам, 

І лунае высока, 

Як біблейская згадка. 

 

Як адвечная пуга – 

Стопрацэнтна з аддачай… 

На яе продак дзьмухаў, 

Бы на кіпень гарачы. 

 

Знаў, што вернецца трасцай 

За учынак расплата 

Для жаўнера у касцы 

І для лютага ката. 

      29.04.09 

 

 

   Я выпаў з часу 

 
              ...Я веру вам! 

                І вы мне верце, людзі!.. 

                      Ніл Гілевіч 

                       

Я выпаў з часу і, апроч 

Яго,  

               другі не помню, 

І мой кампутар скрабе ноч, 

Бы хмары ў снежань Поўню. 

 

Я выпаў з часу для надзей, 

Між яваю і снамі, 

Што не пытае, хто вядзе 

Навуку з бізунамі. 

 

Я выпаў з часу, дзе жыве 

Чужога слова памяць, 

Дзе людзі кажуць: мовы дзве – 

Сваю знявагай раняць. 

          28.08.09. 

  Прадчуванне 
 

Дзе хаваюць заганы, 

Дзе шчыруе хлусня – 

Смерць і Боскія раны, 

Як знак чорнага дня. 

 

Свет прарокавых ісцін 

Не з “Апошняй вячэры” 

І не вучаць “калісьці”, 

Папялішчаў памеры. 

 

А на лютаўскай сцежцы 

Галалѐдная замець 

І душа не на месцы, 

І пракрустава памяць. 

 

Там, дзе днююць заганы, 

Дзе пястуюць хлусню, 

Люд за блуд пакараны 

Цемрашальскага сну. 

     26.11.09 

 

 

   Рунее пожня 
 

Аддзячыў восені пасаг 

Зямельку шчодрым плѐнам 

І справаздачаю, як гмах, 

Над ніўкаю зялѐнай. 

 

Рунее пожня – ѐй не грэх 

Карміць люд “светлым заўтра”, 

Калі лѐс збожа “песціў” снег 

Пад песню дыназаўра. 

 

Рунее пожня. Ёй не грэх 

Па коптур кульнуць сотку, 

Благаслаўляць дзіравы мех, 

З падзякаю на сподку. 

 

Рунее пожня, бы мурог – 

Здабытак манапольны, 

Гардзіеў вузел. 

                          І нарог 

Расцяць яго не здольны. 

       30.11.09 

На тым свеце 
 

Там позняя восень 

Цалуецца з траўнем, 

Там хлеба не просяць 

З сявенькаю даўняй, 

 

Там бляск святлафораў 

На хвалях мінорных 

Калышацца морам 

Для белых і чорных, 

 

Там водар рамонку, 

Азѐрная роўнядзь, 

Там душы спрасонку 

Жах страху не поўняць. 

 

Не знаюць наслання, 

Слядоў галавешкі, 

Мо толькі спатканне 

З Радзімай – без сцежкі. 

 

Каб там жытло ў скрусе 

Глядзела праз краты – 

Хто б небудзь вярнуўся, 

Уцѐк бы дахаты. 

        2.02.09          

 

E-mail:kurilovich-m-p@mail.ru 

 

 

 

 

Рукапіс – у электронным варыянце. 

 

    Рэдактар Юрка Голуб 

